
Gangasagarasangama Mahima Varnanam and Sagareshvara Shiva Stuti

ಗಂಗಾಸಾಗರಸಂಗಮಮಹಿಮವರ್ಣನೈವಂ ಸೂತಪ್ರೋಕ್ತಂ
ಸಾಗರೇಶ್ವರಶಿವಸ್ತುತಿಃ

(ಶಿವಗೌರೀದಸಂವಾದೇ)
ಈಶ್ವರಃ -
ಶ್ರೀಗಂಗಾಸಾಗರಂ ಗೌರಿ ಪುಣ್ಯಂ ಪಾಪವಿನಾಶನಂ .

ಗಂಗಾಸಾಗರಸಂಘಟ್ಟಭಿನ್ನವಾರ್ಧಿತರಂಗಕಂ .. 1..

ತಾಂ ಗಂಗಾಂ ಸಾಗರೋ ದೃಷ್ಟ್ವಾ ತರಂಗಾವಲಿಭಾಸುರಃ .
ಹಸನ್ಫೇನಗಣೈರ್ನೃತ್ಯನ್ಸಮಾಶ್ಲಿಷ್ಯನ್ನಿವ ಪ್ರಿಯಾಂ .. 2..

ತರಂಗಹಸ್ತೈರ್ದೇವೇಶಿ ಗರ್ಜನ್ಕೋಲಾಹಲಾರವೈಃ .
ಗಂಗಾಜಲಾವಿಲತನುಸ್ತದಾಽಽಸೀತ್ಸಾಗರೋಮಽಮ್ಬಿಕೇ .. 3..

ತತ್ರ ಸಸ್ನುರ್ದೇವಗಣಾಸ್ತಥಾ ಮುನಿಗಣಾಃ ಶಿವೇ .

ಬ್ರಹ್ಮವಿಷ್ಣ್ವಾದಯೋ ದೇವಾಃ ಪರಂ ಹರ್ಷಮವಾಪ್ನುವನ್ .. 4..

ಸ್ನಾತ್ವಾ ಸಂತರ್ಪ್ಯ ಚ ಪಿತೄನ್ ಭಸ್ಮನೋದ್ಧೂಲ್ಯ ತೇ ತನುಂ .

ದತ್ವಾ ದಾನಾನಿ ಪುಣ್ಯಾನಿ ಗಾಶ್ಚ ಭೂಮಿಂ ತಿಲಂ ಧನಂ .. 5..

ಮತ್ಪ್ರೀತ್ಯರ್ಥಂ ಮಹಾದೇವಿ ಬ್ರಾಹ್ಮಣೇಷು ತಪಸ್ವಿಷು .
ಯತ್ರ ಗಂಗಾಸಾಗರಸ್ಯ(ಯೋಃ)ಸಂಗನೋಽಸ್ತಿ ಮಹೇಶ್ವರಿ .. 6..

ತತ್ರ ಸ್ನಾನಂ ಕೃತಂ ಹ್ಯೇತತ್ ಫಲದಂ ಸರ್ವಪಾಪಹೃತ್ .

ಅನ್ಯತ್ರ ವಿಂಶತ್ಕೃಚ್ಛ್ರಾಣಿ ಪುರಭಿದ್ಯಃ ಪ್ರಕಲ್ಪಯತ್ .. 7..

ತತ್ರಾಸ್ತಿ ಮೇ ಬಿಲ್ವವನಂ ನವಾರುಣದಲಾನ್ವಿತಂ .

ಕದಂಬನಿಂಬಪ್ರಸವೈಃ ನೀಪಮಂದಾರಸುಂದರಂ .. 8..

ತಮಾಲತಿಲಕೋಪೇತಂ ಬಕುಲೋದ್ದಾಲಕೇತಕಂ .

ತಮಾಲತಾಲ ಹಿಂತಾಲ ಸಾಲನೀಲೀವಿರಾಜಿತಂ .. 9..

ಗಂಗಾತೀರೇ ಮಹಾನೀರಭೂಮಿತರ್ಪಿತಭೂರುಹಂ .

ನವೋರುಬಿಲ್ವಶಾಖಾಗ್ರಂ ಫಲಭಾರಾವನಾಮಿತಂ .. 10..

ಪುಷ್ಪಸೌರಭ್ಯಮಧುರಂ ಗಂಧಾಮಾರುತವೀಜಿತಂ .

ವಸಂತಮುಕುಲೋತ್ಫುಲ್ಲಮಲ್ಲೀವಲ್ಲೀ ವಿರಾಜಿತಂ .. 11..

ಕೇತಕೋದ್ದಾಮರಜಸಾ ಗಂಧೀಕೃತದಿಗಂತರಂ .

ವೇಣುವೇತ್ರಗಣಚ್ಛ್ರನ್ನಂ ನಾನಾಶಕುನಿನಾದಿತಂ .. 12..

ಗಂಗಾಸಾಗರತೀರಸ್ಥಂ ವನಮೇಕಮಭೂನ್ಮಮ .

ತೀರಸಂಸ್ಥಮಹಾಲಿಂಗಂ ಮಮ ಸರ್ವಾರ್ಥದಾಯಕಂ .. 13..

ತತ್ರ ಶೈವವರಾಃ ಸಂತಿ ಗಂಗಾಸಾಗರವಾಸಿನಃ .
ಭಸ್ಮರುದ್ರಾಕ್ಷಸಂಪನ್ನಾಃ ಪಂಚಾಕ್ಷರಪರಾಯಣಾಃ .. 14..
ರುದ್ರಲಿಂಗಾರ್ಚನಪರಾ ರುದ್ರಾಧ್ಯಾಯಜಪಾದರಾಃ .
ತದ್ಬಿಲ್ವವನಜಾಪಾರಬಿಲ್ವಪತ್ರೈಃ ಸದಾಂಬಿಕೇ .. 15..

ಸಾಗರೇಶಂ ಮಹಾಲಿಂಗಂ ದೃಷ್ಟ್ವಾ ನತ್ವಾ ಚ ಭಕ್ತಿತಃ .
ಬಿಲ್ವಪತ್ರೈಃ ಸಮಭ್ಯರ್ಚ್ಯ ವಸಂತಿ ನಿಯತಾ ಹಿ ತೇ .. 16..

ಗಂಗಾಸಾಗರಮಾಸಾದ್ಮ ಕ್ಷೇತ್ರಮತ್ಯಂತಪುಣ್ಯದಂ .

ಸಾಗರೇ ಚಾಥ ಗಂಗಾಯಾಃ ಸ್ನಾತ್ವಾ ಪುಣ್ಯಪ್ರದೇಽಮ್ಬಿಕೇ .. 17..

ಸೋಽಶ್ವಮೇಧಮವಾಪ್ನೋತಿ ದೃಷ್ಟ್ವಾ ಮಾಂ ಸಾಗರೇಶ್ವರಂ .

ಬಿಲ್ವಪತ್ರೈಃ ಸಮಭ್ಯರ್ಚ್ಯ ಸ್ನಾಪ್ಯ ಸಂಗಮವಾರಿಭಿಃ .. 18..
ಕೃತಕೃತ್ಯೋ ನರೋ ಭೂಯಾನ್ನರಃ ಸುಗತಿಭಾಗ್ಭವೇತ್ .

ಯೋ ಗೋಶತಂ ಕುರುಕ್ಷೇತ್ರೇ ದದ್ಯಾದ್ವೇದವಿದಿ ದ್ವಿಜೇ .. 19..

ತಸ್ಮಾಚ್ಛತಗುಣಂ ಪುಣ್ಯಂ ಗಂಗಾಸಾಗರಮಜ್ಜನೇ .

ತತ್ರ ಸಂತರ್ಪ್ಯ ಚ ಪಿತೄನ್ ಶ್ರಾದ್ಧಂ ದದ್ಯಾಚ್ಚಯೋ ನರಃ .. 20..
ತಸ್ಯ ವರ್ಷಶತಂ ತೃಪ್ತಾಃ ಪಿತರಃ ಸಪಿತಾಮಹಾಃ .
ಏಕಂ ಕೋಟಿಗುಣಂ ಭೋಜ್ಯಂ ಬ್ರಾಹ್ಮಣೇನ ಮಹೇಶ್ವರಿ .. 21..

ದತ್ವೈಕಾಂ ಗೋ ದರಿದ್ರಾಯ ಶತಗೋದಾನಪುಣ್ಯಭಾಕ್ .

ಯೋ ಲಿಂಗಂ ಸ್ನಾಪಯೇನ್ನೀರೈರ್ಗಂಗಾಸಾಗರಸಂಭವೈಃ .. 22..
ಕ್ಷೀರಕುಂಭಶತೈಃ ಸ್ನಾಪ್ಯ ಯತ್ಫಲಂ ತಚ್ಛತಾಧಿಕಂ .

ತರಂಗಮಾಲಾಕಲಿತಗಂಗಾಸಾಗರಸಂಗಮೇ .. 23..

ತತ್ತರಂಗೋತ್ಥವಾತೇನ ಪಾಪಭಂಗಃ ಪ್ರಜಾಯತೇ .

ತತ್ರ ಸ್ನಾತ್ವಾ ತು ಮುನಯೋ ಗ್ರಹಣೇ ಚಂದ್ರಸೂರ್ಯಯೋಃ .. 24..
ಪಾಪಸಂಘೈರ್ವಿಮುಚ್ಯಂತೇ ಸತ್ಯಮೇವ ಮಹೇಶ್ವರಿ .

ವ್ಯತೀಪಾತೇ ವೈಧೃತೌ ಚ ಅಯನೇ ಸಂಕ್ರಮೇ ತಥಾ .. 25..

ಪರ್ವಕಾಲೇಷು ಸರ್ವೇಷು ಪಕ್ಷೇ ಚೈವಾಥ ಪರ್ವಣಿ .

ಕೃಷ್ಣಾಂಗಾರಚತುರ್ದಶ್ಯಾಂ ಗಂಗಾಸಾಗರಸಂಗಮೇ .. 26..

ಮಹಾದಧೌ ನರಃ ಸ್ನಾತ್ವಾ ಸರ್ವಪಾಪೈಃ ಪ್ರಮುಚ್ಯತೇ .

ಪಂಚಭಿಃ ಪಾತಕೈರ್ಘೋರೈಸ್ತತ್ರ ಸ್ನಾತ್ವಾ ಮಹೇಶ್ವರಿ .. 27..

ಗ್ರಹಣೇ ಭಕ್ತಿಮಾನ್ಸ್ನಾತ್ವಾ ದತ್ವಾ ಚ ತಿಲಪರ್ವತಂ .

ಮಲ್ಲಿಂಗಂ ಸಂಪ್ರಪೂಜ್ಯೈವ ಸಾಗರೇಶಂ ವಿಮುಚ್ಯತೇ .. 28..

ಮಹಾದಾನಾನಿ ತತ್ರೈವ ನೃಪೈಃ ಪೂರ್ವಂ ಕೃತಾನಿ ಹಿ .

ಇಕ್ಷ್ವಾಕುಕುಕ್ಷಿನಾಭಾಗಮಾಂಧಾತೃಸಾಗರಾದಿಭಿಃ .. 29..
ಯಯಾತಿನಹುಷಾದ್ಯೈಶ್ಚ ದೇವಿ ಶ್ರದ್ಧಾಪುರಃಸರಂ .

ಸಾಗರೇಶಸ್ಯ ದೇವಸ್ಯ ಬದ್ಧಸ್ತೈಃ ಸ ಶಿವಾಲಯಃ .. 30..
ಪೂಜಿತಃ ಸಾಗರೇಶೋಽಪಿ ನಾನಾವಿಭವತಃ ಸುರೈಃ ..
ತತ್ರ ಸ್ನಾತ್ವಾ ಸಾಗರೇಶಂ ಪ್ರಣಮ್ಯ ನಿಯತೋ ನರಃ .
ಸ್ತೋತ್ರಮೇತತ್ಪಠನ್ಭಕ್ತ್ಯಾ ಸರ್ವಪಾಪೈಃ ಪ್ರಮುಚ್ಯತೇ .. 31..

—

ಸೂತಃ -
ಭಗಘ್ನಂ ಪುರಘ್ನಂಮಖಘ್ನಂಯಮಘ್ನಂ ಭಜಾಮ್ಯಂತಕಘ್ನಂ ಗಜಘ್ನಂ ಸ್ಮರಘ್ನಂ
.

ಉಪೇಂದ್ರಾದಿವಂದ್ಯಂಮಹಾಶೈವಹೃದ್ಯಂಮಹಾಗದ್ಯಪದ್ಯೈಃ ಸ್ತುತಂ ತತ್ವಮಾದ್ಯಂ
.. 32..

ಸುಮೌಲೌ ಪಿಶಂಗಂ ದಯಾಸ್ರಾವ್ಯಪಾಂಗಂ ಭಜೇ ಲಿಂಗಸಂಗಂ ಪದಾರಕ್ಷಭಂಗಂ
.

ಕ್ಷಪದ್ವೀರಮೀಶಂ ಮಹಾಜ್ಞಾನಕೋಶಂ ಮಹೇಶಂ ಪ್ರಕಾಶಂ ಕರಾಬ್ಜೇ ಹುತಾಶಂ ..

33..

ಭಜಾಭ್ಯೇಕಮೀಶಂ ಗಲೇ ನೀಲನೀಲಂ ಮಹಾಶೈವಶೀಲಂ ಜಗತ್ಕೃತ್ಯಲೀಲಂ .

ಭಜೇ ಕಾಲಕಾಲಂ ಭಜೇ ಲಿಂಗಸಂಗಂ ಪದಾರಕ್ಷಭಂಗಂ ಹೃದಬ್ಜಾಂತರಂಗಂ .. 34..

—

ಸ್ತೋತ್ರವರ್ಯೇಣ ಮಾಂ ಭಕ್ತ್ಯಾ ಸ್ತುವನ್ಸಾಗರಮೀಶ್ವರಂ .

ಸರ್ವಾನ್ಕಾಮಾನವಾಪ್ನೋತಿ ಪಾಪೇಭ್ಯಶ್ಚ ಪ್ರಮುಚ್ಯತೇ .. 35..

..ಇತಿಶಿವರಹಸ್ಯಾಂತರ್ಗತೇ ಶಿವಗೌರೀದಸಂವಾದೇ ಗಂಗಾಸಾಗರಸಂಗಮಮಹಿಮವರ್ಣನೈವಂ
ಸೂತಪ್ರೋಕ್ತಂ ಸಾಗರೇಶ್ವರಶಿವಸ್ತುತಿಃ ಸಂಪೂರ್ಣಾ ..

- .. ಶ್ರೀಶಿವರಹಸ್ಯಂ .ಭರ್ಗಾಖ್ಯಃ ಪಂಚಮಾಂಶಃ .ಅಧ್ಯಾಯಃ 31.. -
- .. shrIshivarahasyam . bhargAkhyaH panchamAMshaH . adhyAyaH 31.. -

Notes:

Shiva delineates to Gauri about how the quality of Ganga’s flow changes at Ganga-Sagar-

Sangamam - the site where River Ganga meets the sea; and what are the merits of

worshipping Sagareshwara Linga situated at this Shiva Kshetra amidst the Bilva forest,

with a Stuti that Suta thus narrates. Shiva outlines the special time periods for worshipping

at Ganga-Sagar-Sangamam viz., Solar and Lunar Eclipses, Vyatipata and Vaidhriti Yoga-s,

Ayana and Sankranti-s, all festivals during both paksha-s, Krishnangara Chaturdashi.

The shloka numbers have been maintained per the source text.

